Addasiad GJenkins

Thema: Y Gwanwyn; Rhannu
Oedran: Cynradd

Paratoi: (3 sleid PowerPoint: atodiad a)
a. 2 wiwer yn hongian oddi ar fwydydd adar.
b. Aderyn ar y llawr o dan y bwydydd adar.
c. Aderyn unigol wrth y bwydydd adar.
d. Y darlleniad, Actau 4:32-35
Datblygiad:

Dangoswch y llun cyntaf. Siaradwch am y wiwerod yn y llun. Esboniwch eu bod yn anifeiliaid prysur a chyflym iawn. Mae nhw’n rhedeg a phrancio ar draws yr ardd, yn dringo coed ac yn bwyta pob bwyd mae nhw’n weld, yn hadau, ffrwythau neu gnau. Mae nhw’n dringo i fyny’r goeden a sboncio ar y bwydydd adar ac yn bwyta bwyd yr adar. Mae nhw’n anifeiliaid bach clyfar iawn ac yn troi y bwydydd ben i waered er mwyn cael cymaint o fwyd â phosib.

Dangoswch yr ail lun. Er bod yr adar bach eisiau bwyd dyw’r wiwerod ddim am rannu. Mae’r adar bach yn gorfod aros i weld os wneith rhywbeth ddisgyn ar y llawr. Mae nhw’n aros o gwmpas y bwydydd, ond mae’n rhaid iddyn nhw aros nes mae’r wiwerod wedi gorffen. 

Dangoswch y llun olaf. Ar ôl i’r wiwerod orffen bwyta mae’r adar bach yn gallu mynd at y bwydydd. Iddyn nhw mae’r hadau a’r cnau go iawn, ond mae nhw wedi gorfod aros. Wrth edrych ar yr adar bach yn bwyta, dyn ni’n gallu gweld eu bod yn newid lle yn aml iawn. Mae nhw’n pigo bwyd am ychydig a wedyn mae aderyn bach arall yn cymryd ei le i bigo ar yr hadau. Mae adar bach eraill yn aros eu tro wrth bigo briwsion sy’n disgyn ar y llawr. 
Mae hyn yn ddarlun da ohonon ni. Weithiau dyn ni’n fodlon rhannu, ond tro arall dyn ni ddim eisiau rhannu o gwbl. Dyn ni eisiau cadw popeth i ni’n hunain.

Mae Cristnogion yn credu bod Duw wedi rhoi y byd i ni ofalu amdano ac y dylem rannu’r cyfoeth sydd gennym. Mae’n bwysig ein bod ni’n dysgu arbed ynni wrth droi goleuadau i ffwrdd pan dyn ni’n gadael ystafell, a chofio diffodd y teledu a’r cyfrifiadur pan does neb yn eu defnyddio.

Mae dŵr yn werthfawr hefyd, a dylen ni gau y tap ar ôl ymolchi.
Mae bwyd yn bwysig iawn: rhaid i ni gael bwyd er mwyn byw. Ond, meddyliwch am yr holl fwyd sy’n cael ei wastraffu; meddyliwch am y bwyd sydd ar ôl ar eich platiau neu yn eich blychau/bocsys brechdanau.

Rhaid i ni ofalu am yr hyn dyn ni wedi dderbyn, ond hefyd mae’n bwysig ein bod ni’n rhannu; nid fel y wiwerod! 

(Falle gallwch ofyn i’r plant os ydyn nhw yn helpu rhywun wrth rannu, neu falle y gallwch sôn am elusen mae’r ysgol/eglwys/capel yn gefnogi.)
Darlleniad: Actau 4:32-35

Y credinwyr yn rhannu eu heiddo gyda'i gilydd

Roedd undod go iawn ymhlith y credinwyr i gyd. Doedd neb yn dweud “Fi biau hwnna!”. Roedden nhw’n rhannu popeth gyda'i gilydd. Roedd cynrychiolwyr Iesu yn cael rhyw nerth rhyfedd i dystio’n glir fod yr Arglwydd Iesu wedi dod yn ôl yn fyw, ac roedden nhw i gyd yn teimlo fod Duw mor dda tuag atyn nhw. Doedd neb ohonyn nhw mewn angen, am fod pobl oedd yn berchen tir neu dai yn eu gwerthu, ac yn rhoi’r arian i’r apostolion i’w rannu i bwy bynnag oedd mewn angen.
Gweddi

Ein Tad, diolch am y goleuni a’r cynhesrwydd dyn ni’n gael gan drydan. Helpa ni i drin ein gilydd yn gynnes a gofalus, a dod a goleuni i bobl sydd yn drist. Diolch am y dŵr a’r bwyd dyn ni’n fwynhau. Helpa ni i gofio am y bobl sy’n llai ffodus na ni, er mwyn iddyn nhw gael bwyd i fyw.

Diolch am fod yn Dduw sy’n rhannu, helpa ni i rannu hefyd. Amen.

Cân: yn ymwneud â diolch neu rannu.

[image: image1.jpg]- beibl.net



[image: image2.png]




[image: image1.jpg][image: image2.png]